
АННОТАЦИЯ
Ушбу мақолада акциядорлик жамиятларининг бошқарув органлари, хусусан акциядорлик 

жамияти ижроия органи, унинг мазмуни, корпоратив бошқарувдаги ўрни, яккабошчилик 
асосидаги ижро органи (директор), жамиятнинг коллегиал ижро органи (бошқарув, дирекция), 
уларни шакллантириш тартиби, улар билан тузиладиган шартномалар, хусусан ижроия органи 
функцияларини амалга оширувчи тижорат ташкилотлар билан шартномалар тузиш, ижроия 
органининг ваколатлари, уларнинг акциядорларнинг умумий йиғилиши ва кузатув кенгашига 
ҳисобдорлиги, уларнинг жавобгарлиги, жавобгарлик доираси, корпоратив бошқарув бўйича 
қонунчиликка киритилган охирги ўзгаришлар таҳлили, корпоратив бошқарув, жумладан, ижроия 
органи негизини ташкил этувчи назариялар ҳамда ривожланган мамлакатлар қонунчилиги қиёсий-
ҳуқуқий таҳлили олиб борилиб, мавжуд тенденциялар аниқланган ва қонундаги бўшлиқлар, 
қарама-қаршиликлар очиб берилган ҳамда ушбу қонунчиликдаги камчиликларни бартараф этиш 
ва такомиллаштириш бўйича таклифлар илгари сурилган.

Калит сўзлар: корпоратив бошқарув, акциядорларнинг умумий йиғилиши, кузатув кенгаши, 
ижроия органи, бошқарув, директор, фидуциар, ҳисобдорлик.

ИСПОЛНИТЕЛЬНЫЙ ОРГАН АКЦИОНЕРНОГО ОБЩЕСТВА: ПРАВОВЫЕ ОСНОВЫ 
РУКОВОДСТВА И УПРАВЛЕНИЯ

АННОТАЦИЯ
В данной статье описаны органы управления акционерных обществ, в частности, исполнительный 

орган акционерного общества, его содержание, роль в корпоративном управлении, исполнительный 

орган (директор), коллегиальный исполнительный орган (руководство, дирекция), порядок их 
формирования, заключение договоров с коммерческими организациями, выполняющими функции 
исполнительного органа, полномочия исполнительного органа, их подотчетность общему собранию 
акционеров и наблюдательному совету, их обязанности, объем ответственности, анализ последних 
изменений в законодательстве о корпоративном управлении, теории корпоративного управления, 
включая исполнительный орган и сравнительно-правовой разбор законодательств развитых стран, 
выявление существующих тенденций, пробелов и противоречий в законодательстве, а также 
внесение предложений по устранению и исправлению пробелов в законодательстве.

Ключевые слова: корпоративное управление, общее собрание акционеров, наблюдательный 
совет, исполнительный орган, менеджмент, директор, фидуциар, подотчетность.

EXECUTIVE BODY OF THE JOINT STOCK COMPANY: LEGAL BASIS OF GOVERNANCE 
AND MANAGEMENT

ANNOTATION
This article describes the governing bodies of joint-stock companies, in particular the executive body 

of a joint-stock company, its content, role in corporate governance, executive body (director), collegial 
executive body (management, directorate), the procedure for their formation, conclusion of contracts with 
commercial organizations performing the functions of an executive body, the powers of the executive 
body, their accountability to the general meeting of shareholders and the supervisory board, their 
duties, scope of responsibility, analysis of recent changes in corporate governance legislation, corporate 
governance theory, including the executive body and comparative legal analysis of the legislation of 
developed countries, identification of existing trends and identification of gaps and contradictions in the 
legislation, as well as making proposals to eliminate and correct the shortcomings of this legislation.

Keywords: corporate governance, general meeting of shareholders, supervisory board, executive 
body, management, director, fiduciary, accountability.
                                                                                                                                                                        

Акциядорлик жамиятлари ҳар бир давлат иқтисодиёти ривожининг энг муҳим омилларидан 
бири саналади. Ушбу ҳуқуқий шакл ўз ривожланишида молиявий ресурсларни жалб этишда ўзига 
хос восита вазифасини ўтайди. Бундай жамиятлар муваффақиётли ривожланишининг фактори бу 
давлат томонидан самарали бошқарувнинг ҳуқуқий воситалари ва механизмлари ишлаб чиқилиши, 
акциядорлар ва бошқа манфаатдор томонлар ўртасида манфаатларнинг ҳуқуқий ҳимоя қилинган 
ҳолда мувофиқлаштирилишидир. Ушбу масалаларнинг амалга оширилиши корпоратив бошқарув 
ҳуқуқий механизми орқали таъминланади. 

Ушбу корпоратив бошқарув ҳуқуқий механизми муҳим таркибий қисми ҳисобланган 
жамиятнинг ижроия органи  акциядорлик жамиятининг кундалик фаолияти устидан раҳбарликни 
амалга оширади. Ғарб мамлакатлари, айниқса англо-америка ҳуқуқ тизимида, ижро органи 
менежмент ёки оддий қилиб, “ижрочилар” (officers) деб номланади [1]. Фикримизча, айнан шу орган 
корпорация капитали устидан бевосита бошқарувни амалга ошириши туфайли корпорациянинг 
равнақи кўпроқ унинг масъуллиги ва инсофлигига боғлиқ. 

Кўпинча кузатув кенгаши бошқарувчиларни, компания ижро органи аъзоларини тайинлаш 
ваколатига эга бўлади. Бунда у ҳатто ходимларнинг узоқ муддатли шартномалари бўлгани ҳолда 
ҳам, узрли ёки узрсиз сабабларга кўра бошқарувчиларни ишдан бўшатиши мумкин. Албатта, бундай 
шартноманинг компания томонидан бекор қилиниши келтирилган зарар учун жавобгарликни 
келтириб чиқариши мумкин. Бироқ кўп ҳолларда компания учун шартномани муддатидан олдин 
бекор қилиш ва тегишли компенсацияни тўлаш номақбул бошқарувчини сақлаб қолишдан кўра 

фойдали бўлади [2].
Одатда, ғарбда компания президенти, вица-президенти, хазинабон, маълум бўлим бошлиғи ва 

бошқалар бошқарувчилар ҳисобланадилар [3]. Бироқ, ҳуқуқий адабиётларда бошқарувчи деганда 
кенгроқ доирадаги, яъни қарорлари компания учун стратегик бошқарув аҳамиятига эга бўлган 
шахслар, (масалан, расмий тайинланган ижро органи аъзолари) тушунилади [4].

Таъкидлаш жоизки, умумлаштириб айтганда, агент ёки вакил деганда ўзига берилган ваколатлар 
чегарасида бошқа шахс (принципал) номидан ҳаракат қилувчи шахс тушунилади. Унга эркин 
ҳаракат қилиш имконияти берилган бўлса-да, агент барибир бу ҳолатда принципалнинг назорати 
остида бўлади (бу ўринда принципал деганда юридик шахс сифатидаги корпорация тушунилади, 
бироқ амалда агент кузатув кенгашининг бевосита таъсири остида бўлади) [5]. 

Миллий қонунчиликда ижроия органининг икки кўриниши мустаҳкамланган:
1) яккабошчилик асосидаги ижро органи (директор);
2) жамиятнинг коллегиал ижро органи (бошқарув, дирекция).
Агар жамият фаолиятига раҳбарлик бошқарув томонидан амалга оширилса, уставда бошқарув 

раҳбарининг (раисининг) ваколати  белгиланади. 
Акциядорларнинг умумий йиғилиши қарори бўйича жамият ижро органи ваколатлари шартнома 

асосида тижорат ташкилоти (ишончли бошқарувчига) берилиши мумкин. Масалан, ҳозирги вақтда 
инвестиция жамғармалари учун ижро органи шундай тарзда ташкил этилиши назарда тутилган. 
Тузиладиган шартнома шартлари, агар уставда бошқача тартиб белгиланган бўлмаса, жамиятнинг 
кузатув кенгаши томонидан тасдиқланади. 

Жамият ижро органи ваколатларига барча жорий бошқарув масалалари, яъни қонун билан 
акциядорлар умумий йиғилиши ёки кузатув кенгашининг ваколатларига киритилган масалалардан 
ташқари барча масалалар, жумладан акциядорлар умумий йиғилиши ва кузатув кенгаши 
қарорларини бажаришни ташкил этиш ҳам киради.

Ижроия органнинг ваколатлари ҳақида тўхталганда, шу ўринда унинг жамият бошқарувидаги 
холислиги ва масъуллигини ошириш, бошқарувнинг молиявий ва номолиявий инвесторлар 
манфаатларининг мувозанатини сақлашини таъминлаш учун унга муайян ваколатлар, хусусан, 
акциядорларнинг навбатдан ташқари умумий йиғилишини чақириш ҳуқуқини бериш лозим. Бунинг 
учун “Акциядорлик жамиятлари ва акциядорларнинг ҳуқуқларини ҳимоя қилиш тўғрисида”ги 
Қонуннинг 65-моддасига ўзгартириш киритиб, акциядорларнинг навбатдан ташқари умумий 
йиғилиши ижроия органи раҳбаринининг ёзма талаби асосида чақирилиши ҳақидаги нормани 
қўшиш мақсадга мувофиқ саналади.  

Бундан ташқари, жамият директорининг, жамият бошқаруви аъзоларининг, ишончли 
бошқарувчининг ҳуқуқ ва мажбуриятлари тегишинча ушбу Қонун ва бошқа қонун ҳужжатларида, 
жамият уставида ҳамда уларнинг ҳар бири жамият билан бир йил муддатга тузадиган шартномада 
белгиланиб, шартноманинг амал қилиш муддатини узайтириш ёки уни бекор қилиш мумкинлиги 
тўғрисида ҳар йили қарор қабул қилинади. Ушбу шартномалар жамият кузатув кенгаши раиси ёки 
кенгаш томонидан ваколат берилган шахс томонидан имзоланади [6, 79-м.].

Шу ўринда алоҳида қайд этиш лозимки, Ўзбекистон Республикаси Президентининг 2019 йил 
14 январдаги “Ўзбекистон Республикаси Давлат активларини бошқариш агентлиги фаолиятини 
ташкил этиш тўғрисида”ги ПҚ-4112-сонли қарорига мувофиқ, хўжалик жамиятининг ижро 
органи (раҳбар ва раҳбар ўринбосарлари) танлов асосида юқори малакали, шу жумладан хорижий 
мутахассислар орасидан танлаб олинади ва умумий йиғилиш ёки кузатув кенгаши қарори билан 
тайинланади.

Республикамизнинг аксарият акциядорлик жамиятлари ижроия органи раҳбарини тайинлашни 
танлов асосида ўтказиш бўйича ички тартиб ёки низомларни ишлаб чиққан бўлиб, унда номзодларни 
саралаш учун мезонлар акс эттирилган. Ушбу танловларда хорижий менежерларнинг иштирок 
этиши ҳам кўзда тутилган. Биргина тижорат банклари мисолида оладиган бўлсак, авваллари 
тижорат банклари Бошқарув раислигига номзод Марказий банк билан келишилган ҳолда 
лавозимга тайинланар ва кейинчалик банк акциядорлари умумий йиғилишида тасдиқланар эди. 
Энди мазкур талаб бекор қилинди ва “Тижорат банкларида корпоратив бошқарув тўғрисида”ги 
Низомга тегишли ўзгаришлар киритилди. Амалдаги тартибга кўра Банк бошқаруви раиси Банк 
кенгаши қарори билан тайинланади ва кейинчалик умумий йиғилиш томонидан тасдиқланади. 
Ушбу мақсадда танлов амалга оширилади ва бунда хорижий менежерлар ҳам иштирок этиши 
мумкин.

Кўрсатилган мансабдор шахслар билан жамият ўртасидаги муносабатлар меҳнат қонунчилиги 
билан тартибга солинади. Бироқ меҳнат қонунчилиги ушбу муносабатларга Ўзбекистон 
Республикаси “Акциядорлик жамиятлари ва акциядорлар ҳуқуқларини ҳимоя қилиш тўғрисида”ги 
қонунига зид бўлмаган ҳоллардагина қўлланилади, холос. Ходим маъмуриятнинг розилигисиз, 
ўриндошлик бўйича бошқа жойда ишлаши мумкин бўлган умумий қоидага қарамасдан, жамиятнинг 
директори, бош директори ва коллегиал ижро органи аъзолари фақат кузатув кенгашининг 
розилиги билангина бошқа ташкилотлар бошқарув органларида мансабларни эгаллашлари мумкин. 
Акциядорлар умумий йиғилиши, жамият уставида кўрсатилган ҳолларда эса, кузатув кенгаши 
қарори бўйича улар билан тузилган шартномалар хоҳлаган вақтда бекор қилиниши мумкин. 
Жамиятнинг яккабошчилик асосидаги (директор) ёки коллегиал ижро органи (бошқарув) раҳбари, 
бошқарувчи ташкилот ёки бошқарувчи билан тузиладиган шартномада акциядорлик жамияти 
фаолиятининг самарадорлигини кўтариш бўйича мажбуриятлари, уларнинг умумий йиғилиш ва 
кузатув кенгаши олдида ҳисобдорлик даврийлиги белгиланган бўлиши керак [7]. 

Қайд этиш лозимки, Ўзбекистон Республикасининг 2019 йил 20 мартда қабул қилинган 
“Мамлакатда ишбилармонлик муҳитини яхшилаш бўйича қўшимча чора-тадбирлар қабул 
қилинганлиги муносабати билан Ўзбекистон Республикасининг айрим қонун ҳужжатларига 
ўзгартиш ва қўшимчалар киритиш тўғрисида”ги қонунига кўра, суд жамиятнинг кузатув кенгаши 
аъзосини, директорини ёки бошқаруви аъзосини жамиятга мулкий зарар етказганликда айбдор деб 
топган тақдирда, ушбу аъзонинг, директорнинг ёки бошқарув аъзосининг ваколатлари суднинг 
қарорига кўра, уларнинг хўжалик жамиятларида раҳбарлик лавозимини эгаллаши тақиқланган 
ҳолда, бир йилдан кам бўлмаган муддатга тугатилиши мумкин [8].

Ушбу қўшимчалар орқали ижроия органининг масъуллигини ошириш кўзда тутилган. Зеро, ижро 
органининг хулқ-атвори фидуциар характерга эгалиги муҳим аҳамият касб этади. Бундан ташқари, 
ЎзР ФКнинг 45-моддаси 3-қисмида бу борада қуйидаги қоида белгиланган:  “Қонунга ёки юридик 
шахснинг таъсис ҳужжатларига мувофиқ юридик шахс номидан иш олиб борадиган шахс ўзи вакили 
бўлган юридик шахс манфаатлари йўлида ҳалол ва оқилона иш олиб бориши керак. У юридик шахс 
муассислари (иштирокчилари, аъзолари) талаби билан, агар қонунда ёки шартномада бошқача 
тартиб назарда тутилган бўлмаса, юридик шахсга етказган зарарини тўлаши шарт”.

Ижро органнинг миқдор таркиби бир киши томонидан бошқарув функцияларини максимал 
бажариш, бошқарув аппаратини қисқартириш, ишлаб чиқариш бошқарувида такрорлайдиган 
вазифаларни бажарадиган бўғинларни тугатиш ва бу билан боғлиқ бўлган бошқарув харажатларини 
камайтириш тамойилидан келиб чиққан ҳолда аниқланади.

Ижро органи аъзолари мансаб йўриқномаси, улар билан тузилган меҳнат шартномаси шартлари, 
акциядорлар умумий йиғилиши, жамият кузатув кенгаши, ижро органи қарорлари ва ижро органи 
раҳбарининг кўрсатмалари доирасида аниқланган ваколатлар чегарасида ҳаракат қиладилар.

Ижроия органининг моддий рағбатлантирилиши жамият фаолиятининг самарадорлигига 
бевосита боғлиқ ҳолда амалга оширилади. 

Акциядорлик жамияти ижро органи аъзолари ўз вазифаларини бажармаганлиги ёки лозим 
даражада бажармаганлиги оқибатида келтирилган зарарлари учун амалдаги қонунчилик ва жамият 
устави бўйича акциядорлик жамияти олдида тўлиқ жавобгар бўладилар. Бироқ, жамиятнинг зарар 
кўришига олиб келган қарор қабул қилишда овоз беришда иштирок этмаган ёки унга қарши овоз 
берган ижро органи аъзолари бунга жавобгар бўлмайди. 

“Акциядорлик жамиятлари ва акциядорлар ҳуқуқларини ҳимоя қилиш тўғрисида”ги Қонуннинг 
81-моддасига кўра, жамият ёки у жойлаштирган акцияларнинг ҳаммаси бўлиб камида бир фоизига 
эгалик қилувчи акциядор (акциядорлар) жамиятга етказилган зарарларнинг ўрнини қоплаш 
тўғрисидаги даъво билан жамиятнинг кузатув кенгаши аъзоси, директори ёки бошқарув аъзоси, 
шунингдек ишончли бошқарувчи устидан судга мурожаат қилишга ҳақли.

Мазкур институт назаримизда, билвосита (ҳосила) даъволар номини олди [9]. Бундай атамани 
таклиф этувчи муаллифларнинг фикрича, ушбу даъвонинг ўзига хослиги ва ҳуқуқий моҳияти 
шундаки, бу даъвода акциядорлар ўзларининг ҳуқуқ ва қонуний манфаатларини тўғридан-
тўғри эмас, балки билвосита, яъни корпоратив муносабатларнинг мустақил субъекти сифатида 
акциядорлик жамияти ҳуқуқ ва манфаатларини ҳимоя қилиш орқали амалга оширадилар.

С.С.Гулямовнинг фикрича, бошқарувчиларнинг ҳаракатлари, улар инвесторларнинг 
ресурсларини ўзлаштириш ёки компания жамғармаларини оқилона тақсимламаслик бўлишидан 
қатъий назар, бундай ҳаракатлар компанияни молиялаштириш учун зарур бўлган ресурслар 

ҳажмини қисқартиради, акциядорлар ва инвесторларга тўғридан-тўғри зарар етказади. Бунда 
бошқарувчилар учун белгиланадиган ҳатто турли хилдаги чекловлар ҳам кутилган натижани 
бермайди [10], [11].

Ижро органининг юқорида кўриб чиқилган нисбатан кенг ваколатларидан келиб чиққан 
ҳолда шуни таъкидлаш мумкинки, корпорациянинг иқтисодий ҳолати кўп жиҳатдан бошқарув 
ҳодимларининг касбий маҳорати ва инсофлилигига боғлиқ бўлади. 

Юқоридагилардан келиб чиққан ҳолда ижроия органининг масъуллигини, ҳисобдорлигини, 
бир-бирини тийиб туриш принциплари ижросини таъминлаш учун “Акциядорлик жамиятлари ва 
акциядорларнинг ҳуқуқларини ҳимоя қилиш тўғрисида”ги Қонуннинг 65-моддасига ўзгартириш 
киритиб, акциядорларнинг навбатдан ташқари умумий йиғилиши ижроия органи раҳбаринининг 
ёзма талаби асосида чақирилиши ҳақидаги нормани қўшиш ҳамда 79-моддасига оммавий 
жамиятларда уч бошли, бир-биридан мустақил аъзолардан иборат бўлган ижроия органи ташкил 
этилиши ҳақидаги қатъий қоидани киритиш мақсадга мувофиқдир.

